
Nafarroako Gobernuak %50 gehituko du garraio ibilgailuen ikuskapenen kopurua 

Planaren helburua da segurtasun handiagoa bermatzea bideetan eta gidarien lan baldintzetan  eta bidegabeko lehia gutxitzea 
Asteazkena, 2008ko urtarrilaren 30.  Herri Lan, Garraio eta Komunikazio kontseilari Laura Albak Garraio Ikuskapenerako IV. Plana aurkeztu du, bideetan eta gidarien lan baldintzetan segurtasuna handiagoa izan dadin bermatu eta bidegabeko lehia gutxitzeko helburua duena. Plana indarrean egonen da 2008. urtean zehar.

2008an, Garraio Zuzendaritza Nagusiak 15.000 ikuskapen eginen ditu ibilgailuen baimenen inguruan, 2007rako planeatutako 10.000ko kopurua gaindituz, beraz. Era berean, aurten 15.000 takografo eta mugatzaile ikuskatuko dira (iaz 10.000 izan ziren).

Gidarien gidatze aldien eta atsedenaldien gaineko kontrola ere nabarmen areagotuko da joan zen urtekoaren aldean: 2007an 50.000 lanaldi izan ziren eta 2008an, berriz, 60.000 izanen dira, errepidean nahiz enpresetan. Gehiegizko zamaren kontrolei dagokionez, 2007an 3.200 planeatu ziren, eta 2008rako, berriz 4.000 kontrol programatu dira.

Salgai arriskutsuen garraioaren arloan, irailean kanpaina berariazkoa eginen da, iaz bezala.

Garraio pribatu osagarriaren gaineko ikuskapenen kopurua ere bikoiztu eginen da. 2007an mota honetako 500 ikuskapen egin ziren eta aurten 1.000 izanen dira.

Planaren helburuak
Nafarroako Garraio Ikuskapenerako IV. Planaren helburuak hauek dira: errepideetako segurtasuna areagotzea, gidarien lan baldintzak zaintzea, garraio segurua eta kalitatezkoa bermatzea bidaiarien garraioko erabiltzaileentzat eta bidegabeko lehia gutxitzea, garraioen arloko araudia betetzen dela kontrolatuz. Halaber, merkatuko gardentasuna nagusi den testuinguruan antolatutako sektorea lortu nahi da, eta garraioen gaineko arauak hobeki betetzea. IV. Plan honek Estatuko Ikuskapen Planean ezarritakoa jasotzen du, Nafarroan ikuskapenaren eraginkortasuna hobetzeko neurri zehatzak erantsita.

Garraio Zuzendaritza Nagusiaren zeregina da Ikuskapenerako Plan hau zuzendu eta koordinatzea, Foruzaingoaren eta Guardia Zibilaren espezialisten lankidetzarekin eta garraioen sektorean ordezkaritza handiena duten elkarteei (Anet, Tradisna eta Aconsena) kontsulta eginez.

Planak bere baitan hartzen ditu errepideko ikuskapena eta enpresetan bertan egin beharrekoa.
Errepideko ikuskapenak
Errepideko ikuskapenei dagokienez, aurreikusirik dago Foruzaingoak eta Guardia Zibilak garraioaren arloan dituzten agente espezialistek, 2008an, salgaien garraiorako 15.000 ibilgailuren kontrola egitea. Ikuskapenetan alderdi hauek hartuko dira aintzat: 

- Garraiorako baimen administratiboa edukitzea. 

- Takografoaren kontrola. Aparatua behar bezala dabilela aztertuko da (homologazioa, instalazio plaka eta zigilatze egokia), bai eta gidarien jarduna erregistratzen duten disko diagramak ere (gidatze aldiak eta atsedenaldiak). Horrez gain, data horretatik aurrera matrikulatutako ibilgailuetan aparatu horiek ezarrita dauden begiratuko da. 

- Abiadura mugatzailearen kontrola. Instalazioa aztertuko da eta abiadura mugek ongi funtzionatzen duten egiaztatuko da. 

- Salgaien gehiegizko zamaren kontrola. 4.000 pisatze eginen dira. 

- Salgai arriskutsuen garraioaren kontrola, irailean eginen den kanpaina berariazko batekin.

-Garraio pribatu osagarriaren kontrola 1.000 ibilgailuri.

Planaren barruan, aurreikusirik dago, halaber, kanpaina berariazkoak egitea ibilgailu hauek aztertzeko: salgai arriskutsuen garraiokoak, garraio pribatu osagarrikoak, nazioarteko garraioa, bidaiarien garraio erregularra eta eskola garraioa. 

Ikuskapenak enpresetan 
Enpresetan eginen diren ikuskapenek jarduketarako bigarren multzo nagusia osatzen dute. Zehazki, Nafarroan dauden 500 enpresetan eginen dira kontrolak. 

Gai hauek izanen dira ikuskapenaren xede: gaikuntza profesional egokia dagoen, bisatua egin gabe duten enpresen gaineko kontrola eta legez plantillan eskatzen den gidari kopurua betetzen ote den. 

Horrez gain, enpresa horietatik 400etan gidatze aldiak eta atsedenaldiak betetzen diren jakiteko kontrolak eginen dira, 25.000 disko diagramaren irakurketaren bidez. 

Era berean, lan elkartuko kooperatibetan ere ikuskapenak eginen dira, araudi indarduna betetzen den egiaztatzeko, bereziki garraiolari baimenak emateari dagokionez. 

